
కాశీమజిలీకథలు - మూడవభాగము







తిమ్మ - మాట (చెవులో నెల్లరకు వినంబడునట్లు) మహిషదానము పడతారూ, పదివేలు దక్షిణయిప్పిస్తాను. దీనితో మీ దరిద్రము వదలును.

వెంకట - అంత దక్షిణయిప్పిస్తే  నాకుమారునిచేత పట్టిస్తాను. పనికి వస్తుందా?

తిమ్మ - పనికిరాదు. మీరు అహితాగ్నులు గనుకనే ఆ  దక్షిణ మఱియొక రైతే సామాన్యయే.

వెంకట - ఆలాగైతే యొకటిచేయుము? కొంచెము రహస్యముగా జరిగేటట్టు చూడుము సహస్రగాయత్రి జపించి యీదోషము పోగొట్టుకోగలనులే. ఏదానమైనా బ్రహ్మణుడు గాక మరియెక్కడు పట్టునాయేమి?

శంకరభట్టు - సోమయాజులుగారూ! మీరహస్యము బాగానేయున్నది. మీ మాటలందఱు వినుచున్నారు. యెందుకు కక్కురితిపడతారు. ఊరుకొండి. వీడు మిమ్మలనాడించుట కట్లనుచున్నారు. వీని పెత్తనమిచ్చట యేమిన్నీ లేదు.

వెంకట - ఆరి కోతిముండాకొడకా ! యెంతమోసము చేసితివి. కానిమ్ము నే నూరకయంటినిగాబట్టి యుగ్రదానము పట్టుదుననుకొంటివిరా.

తిమ్మ - (పకపకనవ్వుచు) అయ్యో మీరు చూడవచ్చితిరికాని సంభావనకు రాలేదని చెప్పితిరికాదూ! ఆమాట పరిహాసమే కాబోలు! చల్లకువచ్చి ముంత దాచనేల?

వెంక - ఊరుకోరా. ఇది పరిహాస సమయముగాదు. అదిగో! లక్ష్మణకవి కాగితము, కలము పట్టుకొని వచ్చుచున్నాడు పద్దులు వ్రాయుటకు కాబోలు లక్ష్మణ కవిగారూ! ఈలాగున దయచేయండి యిచ్చట పెద్దలంతావున్నారు.

లక్ష్మణకవి - (ప్రవేశించి) అయ్యో ! ఈలాగున మూగితే నేనేమి చేయుదును? మీరు గడబిడ చేయకుండా వుంటే అందరికి సమముగా ముట్టచెప్పిస్తాను కూర్చుండండి.

పెద్దన్న - లక్ష్మణకవిగారూ! మీరిచ్చట కూర్చుండి నేను జెప్పినపదల్లా వ్రాయండి. యెవ్వని నోరు మెదల్పనీయను.

లక్ష్మణ - సరే చెప్పండి వ్రాసెదను . సంస్కారములు కనిపెట్టి మఱి చెప్పండి. విద్యావతి పరీక్షచేసినచో మాయదక్కదు.

పెద్దన్న - ఆ సంగతి నాతో జెప్పవలయునా? ఈ గ్రామములో ముందు అహితాగ్నులను వ్రాయుట మామూలు గనుక వ్రాయండి వెంకట సోమయాజులుగారు (అని చెప్పగా)

విశ్వేశ్వరసోమయాజులు - (లేచి) పెద్దన్నా! నూర్వురు ఆహితాగ్ను లుండగా మహిషదానమునకు సిద్ధంచిన వేంకటసోమయాజులు ముంద జెప్పుటకు నీకు దొరకెనా. చాలులే నీపెత్తనము.

